
Abstrаct. Introduction. The article is devoted to the life and work of Mohammad Ali Forugi, 

one of the personalities who formed the idea of revival in Iran and contributed to the great changes 

in the country. Goals and objectives. The author seeks to analyze the stages of the innovative intellectual 

movement in Iran through the path of ideological development of Foruga, the field of intellectual thought 

development. Results. Forugi is actually a man who deserves the title of a modern thinker, philosopher 

and public figure. More than half a century after his death, he remains a source of innovative ideas 

and a unique figure in the history of Iran. After all, his clever thoughts and innovative ideas still excite 

young people. The solutions of such complex issues as constitutional society, the system 

of public administration, reflections on the place of education and culture in the development of society 

are analyzed. Particular attention is paid to the ideas of the place of law in human life and society, 

as well as the importance of education in building a civilized society. Conclusion. The article explores 

Forugi's ideas about innovative thinking, a new society, which are the basis of his philosophical thinking. 

He also considers questions about what a new society should be like, how to educate the nation. 

He argues that it is the modernization of the consciousness of the nation that is the reason 

for the translation of Western philosophical thoughts into Persian. 

Keywords: Intelligentsia, intellectual, "wealth of the world", national identity, westernization, 

renaissance, Western philosophy 

Аңдатпа. Кіріспе. Мақала Ирандағы жаңғыру идеясының қалыптасып, елдегі ұлы өзгерістердің 

орын алуына себепші болған тұлғалардың бірі Мохаммад Али Форуғидің өмірі мен қызметіне 

арналған. Зерттеудің мақсаты және міндеттері. Автор Форуғидің идеялық даму жолы арқылы 

Иранда жаңашыл интеллектуалдық қозғалыстың кезеңдерін, зиялы ойдың даму өрісін талдауға 

ұмтылады. Нәтижелер. Форуғи шын мәнінде заманауи ойшыл, философ және қоғам қайраткері 

деген атқа лайық адам. Дүниеден өткеніне жарты ғасырдан астам уақыт өтсе де ол әлі күнге 

жаңашыл идеялар қайнары және Иран тарихында ерекше тұлға болып қала береді. 

Өйткені оның парасатты ойлары мен жаңашыл идеялары жастарды әлі де толғандыруда. Автор 

Зоко аль Молктың шығармаларына талдама жасай келе, оның әлемдік жаңғыру үдерісінің негізін 

тереңнен зерттегенін және жаңа қоғам құру үшін маңызды негіздерді дөп басып, ұсына білгенін 

дәйектейді. Конституциялық қоғам, мемлекет басқару жүйесі секілді күрделі мәселелер туралы 

шешімдеріне, қоғам дамуындағы білім мен мәдениеттің орны жайлы ойларына талдау жасайды. 

Заңның адам мен қоғам өміріндегі орны мен өркениетті қоғам құруда тәрбиенің маңызы туралы 

идеяларын сараптайды. Қорытынды. Сонымен қатар, Форуғидің Иран халқының тарихын 

жаңғырта, мәдениетін дәріптей отырып, батыстық мәдениетпен ұштастыру туралы 

пайымдауларына да тоқталады. Форуғидің философиялық ойларының астарында жатқан 

жаңашыл ойлар, жаңа қоғам жайлы идеяларына мақалада сараптама жасалады. Жаңа қоғам 

қандай болу керек, ұлт тәрбиесі секілді келелі ойларының түпкі мағынасына тоқталады. 

Оның батыстың фәлсафалық ойларын парсы тіліне аударуының себебінде ұлт санасын жаңғырту 

деген ой жатқанын дәйектейді. 

Түйін сөздер: Зиялы қауым, интеллектуал, «әлемнің байлығы», ұлттық бірегейлік, батыстану, 

жаңғыру, батыс философиясы 

Аннотация. Введение. Статья посвящена жизни и деятельности Мохаммада Али Форуги, одной 

из личностей, сформировавших идею возрождения в Иране и способствовавших великим 

переменам в стране. Цель и задачи исследования. Автор стремится проанализировать этапы 

новаторского интеллектуального движения в Иране через путь идейного развития Форуги, поле 

развития интеллектуальной мысли. Результаты. Форуги на самом деле человек, заслуживающий 

звания современного мыслителя, философа и общественного деятеля. Спустя более полувека 

после его кончины он по-прежнему остается источником новаторских идей и уникальной 

фигурой в истории Ирана. Ведь его разумные мысли и новаторские идеи до сих пор волнуют 

молодежь. Анализируя работы Зоко аль Молка, автор подтверждает, что он глубоко исследовал 

основы процесса мирового возрождения, сумел раскрыть их суть и предложить важные основы 

для построения нового общества. Анализируются решения таких сложных вопросов, 

как конституционное общество, система государственного управления, размышления о месте 

образования и культуры в развитии общества. Особое внимание уделяется представлениям 

о месте закона в жизни человека и общества, и о значении воспитания в построении 

цивилизованного общества. Кроме того, автор рассматривает рассуждения Форуги об истории и 

культуре нации в тесной взаимосвязи с западной культурой. Вывод. В статье исследуются идеи 

Форуги об инновационном мышлении, новом обществе, лежащем в основе его философского 

мышления. Также рассматривает вопросов, каким должно быть новое общество, как воспитывать 

нацию. Он утверждает, что именно модернизация сознания нации является причиной перевода 

западных философских мыслей на персидский язык. 

Ключевые слова: Интеллигенция, интеллектуал, «богатство мира», национальная идентичность, 

вестернизация, возрождение, западная философия 

https://orcid.org/0000-0003-1611-9957
mailto:kalamkas-72@mail.ru
https://orcid.org/0000-0003-2942-925X
mailto:bolatkazakh@gmail.com
https://orcid.org/0000-0003-1611-9957
https://orcid.org/0000-0003-2942-925X


Еdu.e-history.kz 2024. 11 (1) 

157 

Благодарность. Статья подготовлена в рамках фундаментального научного исследования 

Министерства науки и высшего образования Республики Казахстан на тему: «Страны Востока: 

геополитические вызовы и новые перспективы для Казахстана в историческом и современном 

измерениях» (регистрационный номер: BR20281006) 

Для цитирования: Рахимова К.Д., Батырхан Б.Ш. Роль Мухаммеда Али Форуги в формировании 

новой интеллектуальной среды в Иране // Электронный научный журнал «еdu.e-history.kz». 2024. 

Т. 11. № 1. С. 154–168. (На каз.). DOI: 10.51943/2710-3994_2024_11_1_154-168 

Кіріспе 

XX ғасырда Иран зиялыларының интеллектуалды дамуы Иран мәдениеті мен әлемдік 

жаңғыру үдерісін жақсы ықпалдастыру туралы сұраққа жауап табуға тырысудан басталды. 

Мұхаммед Али Форуғи осы сұрақ толғандырған зиялылар тобының бірегейі болып саналады. 

Оның саяси өмірі мен әдеби шығармалары, екі мәдениеттің, Батыс пен Иран мәдениетінің 

тоғысуы секілді көрінеді. Оның саяси және философиялық жазбаларын Иран зиялыларының 

идеялық бастамаларының ішінде шоқтығы биігі деп қарауға болады. Мұхаммад Али Форуғи 

Иранның жаңа заман тарихында әсіресе, жаңғыру дауірінде айрықша көзге түскен интеллектуал. 

Ол шын мәнінде Иранның қазіргі ойшылдары, философтары және қоғам қайраткерлері деп атауға 

болатын тұлғалардан еді. Оның өмірден озғанына 80 жылдан астам уақыт өтседе қоғамның 

әлеуметтік дамуы жайлы көреген ойлары, идеялары әлі күнге заманамен бірге шыңдалып, жасай 

білу құндылығымен бағалануда. Сондықтан да Форуғидің саяси әлеуметтік ойлары мен пікірлері 

саясаткерлер үшін ерекше құнды болып табылады. Ол әлі күнге дейін жұртшылыққа, ең алдымен 

Иран жастарына ықпал етуін тоқтатпайтын жаңашыл идеялардың жарқын бейнесі болып қала 

беруде. Мұхаммед Али Фаруғи, «Зоко әл-Молк» деген атпен белгілі болып, Иранның саяси өрлеу 

аспанындағы ең жарық жұлдыздарының біріне айналды. Ол тек қана саясаткер емес, сонымен 

бірге ғұлама ойшыл, әдебиетші, мәдениеттанушы және философ ретінде танымал, көп қырлы 

жұмбақ тұлға. 

Материалдар мен зерттеу әдістері 

Мақаланы жазу барысында тарихнамалық және тарихи фактілердің өзара байланысын 

зерттеуге бағытталған хронологиялық баяндау және тaрихи анaлитикaлық және сипаттамaлық 

әдістeр мен жүйелілік әдістері aрқылы кітaпхaна мeн интeрнeт мaтeриалдарына тaлдaу жасaлып, 

Ирaндағы интеллектуалдық ойдың эвoлюциясы зeрделeнеді. Сондай-ақ, ирaндық ойшыл 

М.А. Фoруғидің зияткерлік идеяларына талдау жасалып, қоғамдағы өзгерістер мен оның 

қозғаушы күші болғaн нтеллектуaлдaрды қaлыптaстыруғa әсер еткен негізгі фaкторларға тарихи 

сaлыстыру және сaлғaстыру және тaлдaу әдістері aрқылы сaрaптама жүргізіледі. 

Тақырыптың зерттелу деңгейі 

Мәселені зерттеу барысында түпнұсқалық парсы тілді Мохаммад Али Форуғи жайлы 

жазылған әр түрлі мақалалар мен зерттеулердің маңызы зор. Осы орайда бұл қайталанбас тұлға 

жайлы жазылған еңбектер негізінен парсы тілді және орыс, ағылшын, түрік тілді болып келеді. 

Әсіресе көбірек зерделенген еңбектер, Али Асғар Хекмат, Ирадж Афшар, Фахреддин Азими, 

Моисахеб Голамхоссейн, Багер Агели, Торғай Шафак, Ахмед Варди секілді ғалымдардың зерттеу 

жұмыстары болды.Бұл еңбектерде М.А. Форуғидің өмірі мен қызметі, саяси қызметі, жазушылық 

жолы, жалпы еңбектері жан-жақты қарастырылады. Әсіресе, оның саяси қызметіне басымдылық 

беріліп, Ирандағы жаңа мемлекеттік құрылымның негізін қалаушы деп бағаланады. Жалпы 

алғанда М.А. Форуғи шет елдік зерттеушілер тарапынан толық зерттелмеген немесе зерттеушілер 

жоқтың қасы, өте аз десекте болады. Дегенмен, біз қарастырып отырған мәселе қазақстандық 

ирантану тұрғысынан тұңғыш рет зерделенуде. 

https://en.wikipedia.org/wiki/Gholamhossein_Mosaheb

Талқылау 

Мұхаммед Али Форуғи 1877 жылы 15 маусымда Тегеранда көпшілікке танымал, 

ауқатты исфахандық көпестер отбасында дүниеге келген. Атасы Мұхаммед Мехди Арбаб 

Исфахани Исфаханның ең ықпалды саудагерлерінің бірі болған және тарих пен географияны 

жақсы білген екен. Ал, әкесі Мұхаммед Хосейн Форуғи шаһ сарайында араб және 

француз тілдерінен аудармашысы болған, білімді адам. Сондай ақ, Мұхаммед Хусейн Зока 

Әл-Молк Насер ад-Дин шах пен Музаффар ад-Дин шахтың билігі кезінде сарайда өз орны бар әрі 

ақын, әрі жазушы болған. Оған «Форуғи» лақап атын бергенде осы Насер ад-Дин Шах болды. 

Кейін Насер ад-Дин шах оның басылымдар министрлігіндегі аудармашылық қызметі және басқа 

да ерен еңбектері үшін Зока аль-Молк атағын береді (разум Королевства патшалықтың ақыл ойы) 

(Rouzbeh Parham, 1: 63). 

Әкесі Мұхаммад Хосейн баласының тәрбиесіне ерекше көңіл бөледі. Ол жайында Форуғи 

өз естеліктерінде «дәл әкем секілді бала тәрбиесінде көп білетін ерекше дарынды адамды 

көрмедім, менің бойымда қандай да бір жақсы қасиет болса ол әкемнің еңбегі, ал жоқ болса ол 

өзімнің табиғатымнан, дарынсыздығымнан. Оның осыншама бала тәрбиесіне көңіл бөлуі балаға 

деген ерекше сүйіспеншілігінен дейді» (Mohammad Ali Forugi, 2: 14). Форуғи әкесінің жол 

сілтеуімен араб, француз, ағылшын тілдерін үйренеді, содан кейін математика және 

жаратылыстану ғылымдарын оқып, он екі жасында Дар әл-Фонун мектебіне оқуға түседі. 

Мұхаммед Али алдымен әкесінің жол сілтеуімен медицина мен фармацевтиканы оқыды, бірақ 

бұл салада оқуды жалғастыруға қызығушылығы болмағандықтан, әкесінен саланы әдебиет пен 

философияға ауыстыруына келісімін сұрайды. Мұхаммед Али бұл саланы жылдам меңгеріп, 

екі тілден де әдеби, философиялық және тарихи жазбаларды еркін оқып, аударады. 

Он жеті жасында Форуғи әкесінің көмегімен Ақпарат министрлігіне аудармашы болып 

қызметке қабылданады және онда ең жас қызметкер болды. Сонымен бірге ол аудармашылықпен 

қатар жаңадан құрылған жеке медреселерде мұғалім болып жұмыс жасайды. 1899 жылы 

Мұхаммед Али Форуғи Тегеранда жаңадан құрылған, әкесінің басшылығындағы саяси ғылымдар 

колледжінде де сабақ бере бастайды (Madreseh-ee olum siyasi). Форуғи өзінің оқытушылық 

мансабын физика пәнінің мұғалімі ретінде бастады, біраз уақыттан кейін жаратылыстану 

ғылымдары мектебінде де сабақ берді. Кейіннен «Даралфонун» мектебіне тарих және әдебиет 

пәндерінен оқытушы болып қабылданады. 

Әкесі Мұхаммед Хусейн Зока әл-Молк 1897 жылы «Тарбиат» атты апталық газет шығара 

бастайды, Форуғи осы газетте философиялық мақалалар мен тарихи өмірбаяндарды аударып, 

жазумен айналысады. 1900 жылы саяси ғылымдар мектебі құрылған кезде, Форуғи осы мектепте 

парсы әдебиетінен сабақ берді. Осы кезеңде парсы тілінде тарих және саясаттану пәндерінен 

оқулықтар болмағандықтан, Форуғи «Азия халықтарының тарихы», «Иран тарихы» және 

«Рим тарихы» сияқты бірнеше оқулықтар жазды.Ол жайында өз естеліктерінде де атап кетеді 

(Ali Asgar Hagdar, 3: 18). 

Форуғи бұл кезеңде тарих пәнінен басқа экономика және заң пәндерінен де сабақ береді. 

Экономика курсына дайындық кезінде ол Адам Смиттің «Халықтар байлығы» кітабын аударады. 

Форуғидің аудармасындағы бұл кітап Иранның қазіргі тарихындағы экономика туралы алғашқы 

академиялық кітап болып табылады. Оның «Құқық негізі, мемлекеттің шартты этикеті» атты тағы 

бір кітабы ирандық саясаткерлердің бүкіл буынының санасына зайырлы басқару идеялары мен 

басқару органдары туралы түсінік енгізді және олардың көпшілігін парламенттік демократия, 

адами құқықтар, Конституция, биліктің бөліну принципі, меншік құқығы, сөз бостандығы, 

жұмысшылардың ереуілге шығу құқығы, жеке өмірге қол сұғылмаушылық сияқты жаңа 

ұғымдармен таныстырды. Мұхаммед Али Форуғидің аударып, басып шығарған алғашқы екі 

әйгілі кітабы «Халықтар байлығы» мен «Шығыс халықтарының тарихы» болды. 

Бұл кітаптарды Форуғи 25 пен 26 жас аралығында аударған екен. 1907 жылы Форуғидің әкесі 

қайтыс болады, әкесінің атағы Форуғи зока-оль-Молк оған мұраға қалады 

(Zendeginame Mohammad Ali Forugi, 4: 18). 

Мұхаммед Али Форуғи Иран тарихындағы ең жұмбақ масондық тұлғалардың бірі болды. 

Ол ғалым, жазушы болды, бірнеше тілде еркін сөйледі және Реза ханның билікке келуінде де, 

Мұхаммед Реза Пехлевидің таққа отыруында да басты рөл атқарды. Ол Пехлеви режимінің 

саясаткері болды. Форуғи саяси қызметті 1907 жылы «Адамиет» ұйымының мүшесі болудан 

бастады. Бұл ұйым конституциялық революция кезеңіндегі өте белсенді ұйымдардың бірі болды. 

Ұйым жалпы сипаты жағынан Мелком ханның «Фарамуш ханесінің» орнын басқан астыртын 

ұйым болды. Бұл ұйымға тіпті бір қатар уақыттар Мохамад Али шах та мүше болады. Ұйым 

жұмысы тек Тегеранмен шектелмей, елдің басқа да қалаларында жұмыс жүргізіп жатты. Мырза 

Мохаммед хан Мосадық, Сейд Насераллаһ Тақави; Мырза Махмуд хан Кемал ол-Молк та 

(Насераддин шахтың сарай суретшісі) осы «адамият» қоғамының мүшелері болды. 1908 ж. 

27 сәуір бұл ұйым тарағаннан кейін, ол Тегеранда қоныстанған француздармен, және өзінің 

ирандық әріптестерімен бірге Иранның алғашқы масондық ложасын құрады (Turgay Şafak, 5: 45). 

Форуғи 1909 жылы небәрі 32 жасында саясатқа Тегеранның атынан Мәжілістің мүшесі 

ретінде кірді. Кейіннен ол палатаның спикері, содан кейін бірнеше министрліктерде қызмет 

атқарды. Сонымен қатар үш рет премьер-министр және бір рет премьер-министрдің міндетін 

атқарушы болды. 1912 жылы ол Ирaнның жoғaрғы сoтының төрaғaсы болды. Бұл қызметте 

ол жаңа құрылған сот органдарының қалай жұмыс істeйтінінe қaтысты жaңа заңның орындалуын 

қамтамасыз етті. Сoдaн кейін ол қылмыстық іс жүргізу принциптерін тұжырымдау үшін комиссия 

құрды. Жоғарғы соттың басшысы ретінде ол хижра бойынша 1332 жылға дейін отырды. 

Мұстaфа әл-Малiктің кaбинeтіндe ол Әділет министрі болды, сол жылы үшінші парламентке 

сайлау өтіп, Форуғи Тегеранның өкілі болды. Кейінірек премьер-министр болып тағайындалды 

(Hosnieh al-Sadat Mahdavi, 6: 93). 

Форуғи Реза ханның Ирандағы монархияны жою және оны республикамен алмастыру 

идеясын бар күш-жігерімен қолдады. Ол Қажар билігінің әлсіреп, Реза ханның билікке келуінде 

үлкен рөл атқарды. 1925 жылы 12 желтоқсанда Реза шахқа Парламенттің шешімі бойынша тәж 

берілді. Реза шахтың тәж кию рәсімінде 1926 ж. сәуірде, Форуғи жаңа әулет пен Персияның 

болашағы туралы қызу сөз сөйледі. Оны «Джем тәжі мен Ки тағының мұрагері» деп атайды және 

оған Пехлеви тегін алуға кеңес береді. Бұл әрекеті Форуғидің исламға дейінгі Ирaн тaрихынa 

деген ерекше қызығушылығын көрсетеді. Әрі ол oсы кездегі шaхтың елді «пaрсылaндыру» 

сaясaты aрқылы Ирaн хaлқын біртұтaс ұлтқa айнaлдыруды көздеген еді. Осы кезде «Персия» 

aтауы «ари»» ұғымнан шыққан «Иран» атауына ауыстырылады (Hosnieh al-Sadat Mahdavi, 6: 98). 

Фoруғидің Фердoуcидің «Шaхнaмaсынa» деген қызығушылығы oсы ұлтшылдық 

идеяларына байланысты болды. Форуғи уақытының көп бөлігін «Шахнамаға» жұмсап, оның 

екі томдық және таңдаулы бір томдық қысқаша мазмұнын дайындады. Кейінірек Форуғидің бар 

күш-жігерін жұмсаған бұл ісін оның шәкірттері мен мектебінің ізбасарлары жалғастырды. 

Нәтижесінде данышпан Әбу әл-Қасым Фирдоусидің «Шахнамасы» империялық идеологияның 

«Інжіліне» айналды. Ол Шахнаманың дауылпаз жырлары мен мәтінін мақсатты түрде ұлт рухын 

оятуға қолдануды көздеді. Осының көмегімен халықтың патриоттық сезімін оятып, көтергісі 

келеді. 

1927 жылы 2 сәуірде Форуғи Анкараға елші болып тағайындалады. Түркияда елші болған 

кезінде бұрынна келе жатқан даулы мәселе шекара кикілжіңдерін шешуге күш салады. Оның ерік 

жігерінің арқасында 1928 жылы 15 маусымда қол қойылған шекара келісіміне қосымша хаттама 

дайындалып, қол қойылады және шекара мәселесіндегі ол түйткілдер шешімін табады. Форуғи 

Түркияда елші қызметін жалғастыра отырып, 1928 жылы шілдеде Ұлттар лигасына Иранның 

атынан қатысатын делегация мүшесі ретінде Женеваға барады. Алайда, бұл сапар сәтсіз болады. 

1930 жылы наурызда Ұлттар лигасына сапарынан кейін ол жаңадан құрылған ұлттық экономика 

https://www.iramcenter.org/uye-detay/turgay-safak-105

министрі қызметіне тағайындалды. Сонымен бірге ол сыртқы істер министрінің орынбасары 

болады. Осы уақыт ішінде ол сыртқы істер министрінің орынбасары ретінде қызмет етеді. 

Осы қызметте жүргенде Түркияға тағы келді және шекарадағы тәртіпсіздіктерден шиеленіскен 

қатынастарды шешумен айналысты. Осы кезеңде болған ең маңызды оқиғалардың бірі 

Реза шахтың Түркияға сапары екені сөзсіз. Шахтың осы сапарды жүзеге асыруына Форуғидің 

қосқан үлесі зор. Форуғи Түркиядағы оқиғаларды мұқият бақылап отырды және бұл сапарды 

алдын ала жоспарлады, өйткені ол шахқа ондағы жаңаша өзгерістерді көрсеткісі келді. Реза Шах 

осы сапардан Иранға оралғаннан кейін елде көптеген реформалар жүргізеді. Форуғи 1935 жылы 

күйеу баласы мен оның әкесі Асадиге ел ішіндегі Реза шах реформасына қарсы туындаған 

наразылық дүрбелеңдеріне қатысты деген айып тағылу мәселелері себебінен қызметтен кетуіне 

тура келеді. 

1936 жылы 31 Наурызда Тегеран газеттерінде жаңалықтарда «Форуғидің қызметтен кеткені 

жайлы жазады. Форуғи 1936 жылы азар (сәуір) айында отставкаға кеткеннен кейін, барлық 

мемлекеттік қызметтерінен, соның ішінде Мәдениет академиясының президенті қызметінен 

айырылды. Алайда оған тұрақты қатысушы ретінде мәдени жиындарға қатысуға рұқсат етілді. 

Сонымен қатар оған Тегеранның университетінде және басқа мекемелерде сөз сөйлеуге рұқсат 

етілді. (Ali Asgar Hagdar, 3: 20). 

Форуғи 1936 жылдан 1941 жылға дейін уақытының көп бөлігін Тегерандағы үйінде көптеген 

зерттеулер мен кітап жазуға арнады (Hosеini Hamze, 7: 29). Бұл отставкадан кейін Форуғидың 

саяси өмірі біраз уақытқа тоқтайды. Форуғидың саяси аренаға қайта оралуы 1941 жылы 

28 тамызда Палатаның сенім дауысын алғаннан кейін алты жылдық үзілістен соң қайтадан 

премьер-министрдің орнына келумен басталады. Реза Шах тақты ұлына беруге және Ираннан тыс 

жерлерге кетуге келісіп, Парламентке Форуғи жазған отставкаға кету туралы хатты ұсынды 

және 1941 жылы 16 қыркүйекте тақтан бас тартты. 

Жаңа шахтың бұйрығымен 1941 жылы 21 қыркүйекте сол Министрлер кабинетінің 

мүшелерімен жаңа үкімет құрылды. 1942 жылы 3 наурызда бас министр болып тағайындалды 

(уәзір-и дербар), бұл шахтың жеке кеңесшісі дегенді білдіреді. Форуғи бұл кезеңде жас шахтың 

жеке кеңесшісіне айналады. Форуғи 1942 жылы қазанда Иранның АҚШ-тағы елшісі болып 

тағайындалды, бірақ 1942 жылы 5 қарашада 65 жасында қайтыс болды. 

Форуғи Иранның саяси аренасында сұңғыла саясаткер бола білді. Көріп отырғанымыздай, 

ол саяси аренада саясатқа ел мен ұлт үшін ішкі және сыртқы қауіптерге қарсы биліктегі 

олқылықты толтыру және оккупациялық күштерді Отаннан шығаруды реттеуге зор үлес қосты. 

Сондай-ақ құрылымдық реформалар жүргізу және елді жаңартуға ұмтылу сияқты іргелі істерді 

жүзеге асыруға ат салысады. Өз заманының саяси алаңындағы төтенше жағдайларды жою 

немесе тыныштандыру арқылы қазіргі заманғы мемлекет құру жолында орасан іс атқарған белді 

саясаткер болуымен қатар ғұлама ғалым болуымен де ерекшеленеді. Оның еңбектеріндегі өзекті 

де көреген пікірлерінің бүгінгі күні де жалғасын табуы оның тұлғасын биіктете түседі.  

Форуғи билік пен режимдердің келіп-кететінін дұрыс түсінген көреген саясаткерлердің бірі 

болды. Ол үшін қашанда еш өзгеріссіз қалатын және бірінші кезектегі өмірлік маңызы бар нәрсе, 

оны шын жүректен сақтауға тырысу және ешбір жағдайда ымыраға келмеу немесе ешқандай 

мәміле жасамау керек үш нәрсе бұл: Иран халқы, Иран жері және Иран мәдениеті мен дін. 

Біз кейбір жағдайларда оның табандылық танытып, өз принциптерін талап ете отырып, биліктен 

бас тартқанын және саяси күрделіліктерде даналықпен үзілген үзіктерді жалғай білгенін көрдік. 

Ол өте қиын жағдайларда және саяси және психологиялық қысым астында Иранға қызмет етті 

(Ali Asgar Hagdar, 3: 141). 

Реза шахтың билігі негізінен Ирандағы тұңғыш терең әлеуметтік және мәдени қайта құру 

кезеңі болды. Осындай жағдайда Форуғи ирандық саяси билікті абсолютті билік езгісінен шартты 

монархияға ауысуы кезінің негізін қалаушысы болды. Жаңашыл ойлар мен әрекеттерге қадам 

жасай білген, Зоко әл-Молк секілді талантты тұлғалардың іс-әрекеттерінің нәтижесінде Иранда 

«модернизация» пайда болды. Екінші жағынан, ол дағдарыс дәуірінің саясаткері болды, 

өйткені бірінші және екінші дүниежүзілік соғыстардың аласапыран жағдайында, Қажар әулетінің 

құлауымен, Пехлеви әулетінің билікке көтерілуімен кезеңдес премьер-министр болды. 

Сонымен қатар Реза шахтың тақтан түсіп, Мұхаммед Реза Пехлевидің билікке келу кезеңінде де 

осы лауазымда болды. Ол үш мерзімді қоғамдық өзгеріс пен билік ауыс-түйісін бастан өткізді. 

«Мохаммад Али Форуғи саяси билікке ерте араласты және өз заманының әлемін нақ танып, 

оның талаптарын түсінді. Әлемнің ұлы және қуатты елдерінің басшыларымен келіссөздерде 

өзінің өте үстем және тапқыр екенін көрсетіп, өз білімін, ойлары мен тәжірибесін елінің дамуы 

үшін сарп етті» деп жазады өз еңбегінде Али Асқар Хақтар (Ali Asgar Hagdar, 3: 12). Форуғи 

ең алдымен шын мағынасында «әлемдік деңгейдегі саясаткер» болды. Ол өз елінің тарихын, 

мәдениетін жақсы білді және оны шынайы сүйді. 

Оның елі үшін жаңашыл идеяларды жүзеге асыру мақсатында жасаған істерінің арасында 

1935 жылы мамырда құрылған Иран Мәдениет Академиясын атап көрсеткен орынды. 

Өйткені Иран Мәдениет Академиясының құрылуы Мұхаммед Али Форуғидің парсы тілі мен 

әдебиетіне деген жанашырлық істерінің ең үлкені болды. Бұл парсы тілінің сөздік қорының және 

жазу стилінің дұрыстығын сақтап дамыту байыту туралы ойлардан пайда болды. Парсы тілі 

академиясын құру әрекеті күтпеген оқиға емес екендігі даусыз. Деххада, Малик әл-Шаер Бахари, 

Саид Нефиси, Бади аз-Заман Пурзанфар сияқты адамдардың Академияға тоғысуы қазіргі парсы 

тілін қайта дүниеге әкеліп жан беруіне барынша көмектесті. Форуғи парсы жазуы мәселесін 

қазіргі әлем мен оның лингвистикалық қажеттіліктері тұрғысынан түсініп, оның шешімін іздеді. 

Тіл — халық мәдениетінің айнасы, ал мәдениет — құнды және қуатты қайнар көзі деп сенді. 

Өзінің «мәдени орталыққа жолдауым» деп жариялаған әйгілі жолдауында бұл мекеменің 

ирандықтарды ұлы Иран жазушылары мен ақындарының құнды шығармаларымен таныстырып 

қана қоймай, елдегі реформа қозғалысын басқаруда ақылды рөл атқаруы керек екенін атап өтті 

(Iraj Afshar, 8: 225). Шет тілдерін жақсырақ үйрену және Батыс өркениетімен таныстыратын 

классиктерінің шығармаларын аудару мәселесіне де тоқталады 

Форуғи осы жылдары әлемнің түкпір-түкпірінен сарапшылар қатысқан Фердоуси конгресін 

ұйымдастырды. Фирдоусидің мыңжылдық конгресін ұйымдастырып қана қоймай, тарих туралы 

бірнеше еңбектер жазды. Ол сондай-ақ ұлттық ескерткіштер қауымдастығының президенті болды 

және ирандық көне заттардың сақталуын жоғары бағалады. Оның күш-жігерінің арқасында 

1931 жылы тамызда парламент ежелгі заттарды қазуға, табуға, иеленуге және сақтауға мүмкіндік 

беретін көне заттар туралы заң қабылдады. Зоко аль-Молк білімпаз, әрі мәдениеттанушы ретінде 

ежелгі Иран мұражайын құру туралы ойларға берілді. «Мұражай дегеніміз не және ол не үшін 

қажет?» деген сұрақтарды талқылады және мұражайға барудың құндылығы мен маңыздылығына 

назар аударды (Ali Asgar Hagdar, 3: 16). 

Зерттеу нәтижелері 
Ендігі жерде данышпан ойшылдың саяси әлеуметтік, ғылыми-прогрессивті ойларына 

талдау жасау арқылы Ирандағы зиялы ойдың даму эволюциясын талдап көрелік. 

Мәдени салада конституциялық кезең алдындағы «зиялылар» («монаверальфекран») 

насихаттаған жаңашыл идеялар үш деңгейде жүрді, яғни а) әдебиет, ә) саяси ой-пікірлер, 

б) тарихи. Үш деңгейде де жаңа дискурстың халықтың өткені мен тарихы, ежелгі дәуір мен 

ирандықтардың шығу тегін дәріптеуге барып тіреледі. Оны біз Ахундзаде, Малкомхан 

еңбектерінен көре аламыз. Конституциялық құрылымның орнауы жаңа пікірлер қабатын 

қалыңдата түсті. Мысалы, жаңа деңгейдегі ойшыл жазушылар Алиакбар Деххода, Мохамад Али 

Жамалзаде т.б. интеллектуалды ойлардың дамуына үлес қосты (Ali Asgar Hagdar, 3: 23). Олардың 

жазбаларының формасы да, құрылымы да, мазмұны да жаңаша болды. Ашық мазмұнда, жаңа 

мағынада қоғамдағы жаңа саяси-әлеуметтік, экономикалық құбылыстарды тілге тиек етті. 

Мохаммад Али Форуғи 1907 жылғы конституциялық революция кезеңінде қоғамның саяси 

өміріне белсенді қатысуға мүмкіндік алған Иран зиялыларының екінші буыны өкілі болды. 

Сонымен бірге, осы кезеңдегі мәдени дискурс пен саяси өзгерістер арасын байланыстырушы 

болды. Ол жаңаша білім алған, Иран ежелгі және орта дәуір тарихынан және мәдениетінен толық 

хабардар, модернизация жайлы толық танымдық ілімі бар реформатор болды. Ойшылды 

ең алдымен елдің даму мәселесі толғандырды. Тіпті, елдің әлеуметтік-өміріне араласа қоймаған 

кездің өзінде оны қоғамдық даму фәлсафасы қызықтырды. Оның аудармасындағы «батыс 

философиясының негіздері» осының дәлелі. Батыс философиясы, қоғам дамуы жайлы теориялар, 

ежелгі дәуір тарихы, адамзат тарихы Форуғидің көп тоқталып зерделеген саласы болды. Ол осы 

жинаған білімін билікте жүрген кездерінде қолдануға тырысты. Ондағы мақсат пен үміт сол сәтте 

ел билігін «жоғарыдан реформалауды» көздей отырып, елде жаңғыру мен жариялылық 

құндылықтарын ел игілігіне пайдалану үшін дұрыс жағдай жасау болды. Осы себептермен 

Реза шахтың мақсаттары мен саяси жоспарларына, идеяларына әсер етіп қана қоймай, осы 

мұратына жету үшін әр түрлі әкімшілік институттарға араласып, әлеуметтік мәселелерді шешуге 

қатысып, әр түрлі мемлекеттік қызметтерді атқарады. 

Мохаммад Али Форуғи елді әлемдік жаңғыру көшіне ілестірмек мақсатында батыс 

мәдениетімен таныстыратын түрлі кітаптарды парсы тіліне аударады. Ирандықтарды батыстың 

заманауи философиясы, экономикалық және саяси идеяларымен таныстыратын 

бұл аудармалармен бірге түрлі дәрістер мен очерктер жазады. Осы орайда ирандық зерттеуші 

Ноубахт «Форуги терең ой иесі болды, экстремистік тенденциялардан аулақ болды. Ол өзі өмір 

сүрген уақытқа дейін сяаси элита арасында бұрын-соңды болмаған батыстың жаңа философиялық 

және саяси идеяларын зерттеді, ол Иранның саяси құрылымы туралы терең және салмақты 

түсінікке ие болды. Ол шынайы көзқараспен бар күш-жігерін халықты саяси ағарту бағыттай 

отырып батыс мәдениетінің классикалық мәтіндерінен аудармалар жасады, дәрістер оқыды және 

мақалалар жазды. Сол арқылы ирандықтарды заманауи философиялық, экономикалық және саяси 

идеялармен таныстырды» дей келе былай жазады, «өзге зиялылардын Форуғидың 

айырмашылығы өзгелер секілді қоғам дертін көрсетіп қана қоймай, ол дертке дауа іздеуінде» 

(Nobakht, 9: 7). Ол елі үшін қызметінде Иран қоғамын батыс философиясының негіздерімен 

және батыстағы жаңғыру үдерісінің себептерін классикалық кітаптар арқылы таныстырудан 

еш танбады. Форуғи әлеуметтік мәселелермен қоса батыс философиясына, әсіресе Платон 

мен Декарттың пікірлері мен ойларына ерекше қызығушылық танытты. Форуги модернизмнің 

ақылға негізделгенін және Декарт теориясын аударуы мен оның «Мен ойлаймын, сондықтан 

мен бармын» деген тіркестеріне баса назар аударуы Иран қоғамына рационалдық ұғымын 

тереңнен жеткізу тәсілі екенін жақсы білді» деп жазады ирандық зерттеушілер (Moghaddasi, 10). 

Оның аудармасындағы Платонның «Сократтың даналығы» атты философиялық еңбегі, 

Декарттың «Әдістер туралы пайымдау» деп аталатын шығармасы бір ғасырға жуық уақыттан 

кейін де ерекше құнды дүние болып қала берді. Форуғи Декарт еңбегін аударып болған соң, 

іле-шала «Еуропадағы даналық» кітабын аударды. Өйткені Декарттың философиялық 

шығармасын түсіну үшін алдымен европадағы даналық ілімнен хабардар болу керек деп сенді 

(Hosnieh al-Sadat Mahdavi, 6: 9–8). 

Осы мақсатта «Еуропадағы даналық» деп аталатын үш томдық аударма кітабын жан-жақты 

талданған кіріспемен басып шығарды. Бұл кітап ондаған жылдар бойы ирандықтардың 

Батыс философиясын түсінуге арналған негізгі анықтамалығы болды. Кіріспеде ол батыстағы 

философияның тарихи эволюциясын сипаттайды. Парсы тіліндегі алғашқы батыс философиясын 

таныстырушы шығарма болған бұл жұмысты Ирандағы саясатқа арналған заманауи және ұтымды 

құндылықтардың философиялық негізі санауға болады. Оның аудармасында жарық көрген 

философия тарихы батыстағы философтардың ойлары мен жағдайларына шолу болды. 

https://history.bojnourd.iau.ir/?_action=article&au=2696149&_au=Mohamad+Ali++nobakht&lang=en

Оқырман кітаптың үш томын оқығаннан кейін жаңа түсінік пен санаға ие болады 

және «ең болмағанда, батыстағы өнер мен технологиялық жетістіктер жаңаша инновациялық 

ойлау тәсілі мен жаңаша өмір нәтижесі екенін ұғынады» деп сенеді. Бұл жұмысты зерделей келе 

Форуғидің тереңнен ойлайтын ойшыл екенін көреміз. Ол бәрінен бұрын халық санасына әсер 

етуді ойлайды. Яғни, ең алдымен адамдардың ойы түзелуі керек, жаңаша ойлау қабілетін 

қалыптастыру керек деп сенді. Ол үшін ең үлкен құрал философиялық шығармалар, 

ондағы танымдық терең ойлар мен даму сатысын түсіндіру деп сенді. Басқаша айтқанда жаңа 

қоғамның теориялық негізін салуды ойлайды (Варди, Ахмед, 11: 165). 

Карл Маркстың «Капитал» кітабының алғашқы парсы тіліндегі аудармасы да Форуғидің 

еңбегімен жарық көреді. Алайда Форуғидің либералды көзқарастағы батыс философтарының 

кітаптарын аударып, шығара бастауы Иранның интеллектуалды қоғамындағы марксизмнің 

толқуының өріс алуына байланысты аяқсыз қалды. 

Форуғидің сақталған бірнеше том болып жарияланған шығармаларының арасында 

Иран атауы, Иран тарихы, мәдениеті, әдебиеті және Иран халқы деген ұғымдар бәрінен бұрын 

және жиі қайталанады. Бұл Форуғидің интеллектуалды жұмысы толығымен Иран мен 

ирандықтарға, елге және халыққа арналғанының көрінісі. 

Шын мәнінде, Форуғи реформашыл зиялылардың өкілі ретінде Иран жастарын оқыту және 

оларды ғылым, саясат, экономика және мәдениет саласындағы кең ауқымды білімге негізделген 

қазіргі заманның философиялық перспективаларымен таныстыру арқылы Иранда қажетті 

реформалардың алғышарттарын жасай алуға болады деп үміттенген. 

Форуғи адамзат өркениетінің тарихи дамуы жайлы кемел біліміне сүйеніп, елдегі жаңашыл 

өзгерістерді іске асыруға ден қояды. Бұл жолда оны болашақ қоғам қандай болуы керектігі 

және ондағы билік жүйесі қандай болғаны жайлы ойлар қатты мазалайды. Оның жоғары 

өркениетті қоғам құру туралы пікірлері де өзгеше болды. Ол өркениет жайлы ойларында «жоғары 

өркениетке жету үшін тәрбие мен мәдениеттің маңыздылығын» сөз етеді. Өзінің радиодан 

сөйлеген сөзінде: «Мәдениетті дамыту арқылы біз ұлттың дамуын жеделдете аламыз» дейді 

(Мұхаммад Али Форуғи, 12: 225). 

Сондықтан да, дамыған қоғам құрудағы мәдениеттің алатын орнын айрықша атап көрсетті. 

Мәдениетті қоғам дамыған қоғам деген пікірді жоғары ұстанады. Ұлт санасын тәрбиелеу, 

мәдениетін көтеру қоғамда заңды қамтамасыз етеді деп сенді. Мысалы, «Әр ұлт, әрине, 

өркениетті болуы керек, бірақ өзгелерден жоғары емес... Бірақ ұлттың қадір-қасиеті – оның білім 

беру және өркениет саласындағы артықшылықтарында... » (Мохаммад Али Форуғи, 13: 171–197). 

Бұл жолдар оның ұлттың интеллектуалдық дамуын алға қоятынын, жоғары өркениетке жету үшін 

білім саласын жетілдіру деп нық сенетінін көреміз. 

Форуғи тәрбие мен оның қоғам құрылымында және өмір сүрген ортаның даму жағдайына 

әсерін терең зерттейді. Ол білім беру саласына шынайы мән бере отырып, ұлтты тәрбиелеу жаңа 

мәдени орталықтар құрмастан, дәстүрлі біліммен қатар жаңа білімді меңгерместен мүмкін емес 

деп сенеді. Осы ойда ол жаңа мәдени және тәрбие әдістемелерін зерделей бастайды. Осының 

нәтижесінде жаңа білімді таратуды, газет-журналдар басып шығаруды замананың өзгерістерін 

түсініп, ұғыну үшін маңызды құрал деп есептеді. Оның мына сөзіне назар салсақ «ұлт тәрбиесі 

басқалардан маңызды, бірақ одан да маңызды нәрсе ол ұлттық моральдің көзі болатын идея, 

яғни идеология» дейді (Мохаммад Али Форуғи, 12: 63). Бұл сөзі қоғамдағы ұлттық идеологияның 

орнына мән бергенін көрсетеді. 

Форуғидің тағы бір назар аударарлық көзқарасы – өркениетті қоғам жайлы ойы. 

Ол Иран қоғамындағы дағдарыстың себебі билік пен халықтың заңды сақтамағанынан деп 

түсінді. Оның ойынша заңға құрмет көрсеткен халық пен ұлт қана өркениетті және прогрессивті 

бола алады. «Қоғамда заң бірінші орында тұру керек және оны қоғамның әр мүшесі орындауға 

сақтауға міндетті, міне сонда ғана қоғам дамиды» (Мохаммад Али Форуғи, 12) деген 

қорытындыға келеді. Ойшыл батыс, шығыс ойшылдарының еңбектерін зерделей келе, әділетті 

қоғам құру және елді жаңғырту секілді идеяларды жүзеге асыру жолдарын іздейді.  

Сондай-ақ, Зоко әл-Молктың жеке хаттарын зерделесек, оның өзіндік жеке 

ұстанымдарының да ерекшелігін байқауға болады. Мысалы: «ендігі жерде жаңа дәуір 

халықаралық бірлестікпен өмір сүреді, яғни ешбір халық ұлттар мен мемлекеттер 

қауымдастығынан қалыс қала алмайды. Әр мемлекеттің ішкі жағдайына басқа мемлекеттердегі 

жағдай әсер етпей қоймайды, сондықтан олар басқа елдердегі өзгерісті бақылауға мәжбүр» деп 

жазады (Iraj Afshar, 8: 55–71). Бұл ойлар оның болашақ жайлы көреген пікірлерінің бір ұштығын 

ғана аңғартады. 

Осы орайда Иранның бір туар тұлғасы М.А. Форуғидің қайраткерлік бейнесін төл 

тарихымызбен байланыста, яғни, XX ғасырдың басындағы қазақ зиялыларының бейнесімен 

салғастыра талдап көрсек. 

Батысты жайлаған жаңғыру үдерісінің толқыны бүкіл Азияны шарпыған еді. Дәл осы 

Форуғи дәуірінде біздің жерімізде де ел азаттығы, бостандық тақырыбы басты мәселеге айналған 

кезең болатын. Қазақ зиялылары да елді жаңғыртуда алғашқы қадамдарын өз елдерінде білім беру 

жүйесін реформалауға ұмтылудан бастады. Қазақ тілінде білім беруге және қарапайым қазақтар 

үшін қолжетімді мектептер ашуға күш салды. Халыққа білім беру, ұлт санасын тәрбиелеу, ғылым 

мен әдебиет, әлеуметтік-құқықтар саласын дамыту мәселесі бірінші орынға қойды. Қазақ 

қоғамының рухани өмірінің мәнін құрайтын, ең өткір мәселелерді көтеріп, халықтың келешекке 

деген үмітін ұштап, арманын қанаттандыруға, құндылықтарын қадірлеуге тырысты. 

Жаңаша ойдағы ұлт зиялылары бар күш-жігерлерін өз халқының артта қалған 

тұрмыс-тіршілігін өзгертуге, ұлттық тәуелсіздік жолында күресуге, елдің дамуына үлес қосуға 

бағыттады. Халықты білім алу, ғылым және өнермен айналысу үшін насихат жүргізді. Осылайша, 

ХХ ғасырдың басында әлем деңгейінде орын алған жаңа қоғамдық даму мен жаңғыру үдерісі 

елдегі жаңаша ойлы, зиялы ортаның қалыптасуына себеп болды. Ұлт зиялыларының басты 

идеясы ағартушылық пен жаңашылдық бағытта болды. Біртіндеп ағартушылық ұстанымдарымен 

қатар қоғамды өзгерту, жаңа қоғам құру идеясын да ұсына бастады. 

Бұл кезең зиялыларының екі елде де көтерген мәселелері, ұстанымдары да үндес болып 

келеді. Оның себебі, қазақ және Иран, тіпті бүкіл Орта Азия мемлекеттерінің зиялыларын 

идеялық қайнарларының ортақтығынан болса керек. Бұл орайда мысал ретінде, осы елдер 

арасындағы интеллектуалдық байланыстың, жаңашыл ортақ идеялардың көзі және таратушысы 

болған газеттерді атап көрсетсек болады. Осы кезеңнің барлық зиялылары сол кездердегі кең 

танымал шығыс газеттерімен таныс болған. Мысалы, Калькуттада жарияланған 

«Хабль ал-матин», Каирдегі «Соррая» (Плеиада) және «Парвареш», Стамбулдағы «Ахтар» 

(Жұлдыз), газеттері барлық жаңаша идеялар мен елдер арасындағы өзгерістер жайлы жазып 

отырды. Бұл басылымдар сол кезеңде Орталық Азия халықтарының жабық әлемінің сыртқы 

ортасымен қарым-қатынасының алғашқы құралы болды», – деп жазады (Исмайлов, Базарбаев, 13: 

44–51). Дәл осы басылымдар ирандық интеллектуалдардың алғашқы буын өкілдері, 

яғни ағартушылық идеяны уағыздаушылар арасында да танымал болды және біразы 

сол басылымдардың шығуына ат салысты. Ресей зерттеушісі Дорошенко «Елден тыс жерде 

жарияланған парсы тілді басылымдардың, яғни, Калькуттада – «Хабл ал матин», 

Каирде – «Сорея», «Парвареш», Константинопольде – «Ахтар» секілді газеттердің таралуында 

иран зиялылары үлкен рөл атқарды», – деп мәлімдейді (Дорошенко,14: 49–62). Бұл газеттерде 

Шах деспотизмі мен шетелдік капиталдың Иранның экономикалық, саяси және мәдени артта 

қалуын күшейткен, елдің ішкі өміріне зиянды әсер еткені туралы айтылды. Сонымен қатар, батыс 

ғылымы мен техникалық жетістіктерін көпшіліке таныстырып отырды. Ирандағы дәстүрлі білім 

беру, басқару жүйесі, билік сынға алынып, халыққа саяси бостандық беру 

талаптары осы басылымдар арқылы да айтылды. Форуғидің әкесі мырза Хасан Форуғи Зоко 

ал-Молк кітапхана ашып, «Тарбиат» газетін шығарады (Iraj Afshar, 8: 55–71), кейіннен ол газетте 

ұлы Мұхаммед Али Форуги қызмет етеді. 

Жоғарыда аталған танымал газеттердің нұсқалары, яғни, Қажарлар дәуірінде жарық көрген 

бірқатар мерзімді басылымдардың Ғылым Ордасының Орталық ғылыми кітапханасында, сирек 

кездесетін кітаптар, қолжазбалар және ұлттық әдебиет бөлімі мен ҚР Ұлттық кітапхананың сирек 

кітаптар мен қолжазбалар бөлімінде сақталған (Қамбарбекова, Боранбаева, 15). Көріп 

отырғанымыздай бұл кезең зиялыларының арасында идеялық алмасулары болғаны анық. 

Бұл мысал, ғасырдың басындағы екі елде орын алған саяси қоғамдық өзгерістер мен ұлт 

санасының оянуына әсер еткен қозғаушы идеялардың ортақтығының дәлелі. Бұдан шығатын ой 

қазақ даласындағы интеллектуалды қозғалысқа бүкіл шығыста белең алған үлкен үдерістің 

ықпалы болғаны. 

Екінші бір ортақ қайнар осы екі ел зиялыларының ғасыр басында білім алған 

орталықтарының ортақтығы. Бұның өзі олардың ортақ идеяны ұстануының себебін ашса керек. 

Мысалы, XX ғасырдың басындағы қазақ зиялыларының біразы Ресейдегі, енді бірі Шығыс 

елдеріндегі, не Батыстағы оның ішінде Берлиндегі жоғары оқу орнының түлектері болды. 

Әсіресе, Стамбул университеті мен Петербург қаласы бір қатар қазақ зиялыларының білім алған 

орталығы болды. М. Қойгелдиев, Петербург университеті қазақ жастары үшін нағыз үлкен білім 

шаңырағына айналған деп атап көрсетеді. Қазақ жастарының белгілі бір бөлігінің ірі саяси 

орталықтарда оқуы, сол тарихи кезеңдегі саяси оқиғаларға куә болуы, қоғамды жаңғырту жолына 

түсуге әркет еткен орыс демократиялық күштерінің ықпалын бастан кешіруі олардың саяси-

қоғамдық көзқарастырының қалыптасуына әсер етеді. Ұлттық интеллигенцияның дербес саяси 

күш ретінде белсенді қоғамдық күреске араласуы 1905 жылдан басталады (Кендирбаева, 16: 

5–36). Бұл орталықтар Иран зиялыларының да білім алған ошағы екені белгілі. Қазақ зиялылары 

да, Иран зиялылары да елді жаңғыртуда алғашқы қадам ретінде өз елдерінде білім беру жүйесін 

реформалауға ұмтылды. Біртіндеп ағартушылық ұстанымдарымен қатар қоғамды өзгерту идеясы 

туындап жатты. Орта Азия мен Қазақ даласында да бұл идея кең өріс алып, отарлық езгіге қарсы 

ұлт-азаттық қозғалыстары бой көрсете бастады. 

Алаш қайраткерлері халықтың ұлттық санасын мемлекеттік деңгейге көтерді. Алаш 

партиясы сол кездегі қоғамның проблемаларын шешу үшін шаралар кешенін әзірлеген 

қазақтардың алғашқы саяси ұйымы еді. Алашордалықтардың негізгі идеясы халықтың бірлігі 

болды және бұл ұран бүгінгі күнге дейін өзекті. Алаш қозғалысының негізгі мақсаттары 

мемлекеттік өзін-өзі басқарудың ұлттық жүйесін құру, озық әлемдік тәжірибені пайдалана 

отырып, қазақ қоғамын жаңғырту болды (Кыдыралина, 17). Бұл идеяның Форуғи көтерген 

идеямен үндестігі анық байқалады. Форуғи Иранда тіл тазалығы, ұлттық бірегейлік мәселесін ту 

етті десек. Қазақ зиялылары ұлттың мәдени ғана емес, саяси атрибуты ретінде ұлттық тіл, 

ана тілінің тағдырына қамқорлық көрсетті. Мысалы, ұлт ұстазы А. Байтұрсынұлының осы 

бағыттағы атқарған істері ерекше болады. «Өз тілімен сөйлескен, өз тілімен жазған жұрттың 

ұлттығы еш уақытта жоғалмайды. Ұлттың сақталуына да, жоғалуына да себеп болатын нәрсенің 

ең қуаттысы – тілі. Сөзі жоғалған жұрттың өзі де жоғалады», – деп терең ойланған ұстаз өзінің 

бар ғұмырын осы жолға сарп етеді (Байтұрсынұлы, 18: 375–78). А. Байтұрсынұлының ұлт 

болашағы үшін жасаған еңбектерінің алды «қазақ әліпбиін» жасап шығуы еді. Қaзaқтың өз жaзуы, 

өз бaспaсы, бaсылымдaры болу керек деп ұрaндaғaн бaрлық Aлaшордa қaйрaткерлерінің ойындa 

ұлт санасын ояту, ұлт құндылықтарын сақтау болды. Олар болашақ қазақ мемлекетін құру үшін 

ең алдымен халықтың ұлттық санасын ояту және қалыптастыру қажеттігін пайымдады. Орыс 

отaрынaн, басқыншы сaясaтынaн құтылудың ең тиімді жолы – ұлттық сананы ояту. Ол үшін ең 

алдымен халықтың тілін және әдебиетін, тарихын, ең бастысы ұлттық сананы қайта жаңғырту 

екенін Aлaш қaйрaткерлері жaқсы түсінді. Бұл мәселе төңірегінде 1911 жылы Oрынбoрдa жaрық 

көргeн «Мaсa» өлеңдер жинaғы aдaмғa философиялық ой тaстaйды. «Мaсaның» нeгізгі 

идeясы — жұртшылықты oқуғa, өнeр-бiлімге, рухaни көтeрілуге шaқыру, aдaмгершілікті, 

мәдениетті уaғыздaу, жұрт санасын масаша ызыңдап ояту, еңбек етуге үндеу. Бұлардың барлығы 

да екі елдегі зиялы оймен, ұлттық сананың даму үдерісін және өзара үндестігін көрсетеді. 

Жалпы салғастыра қарағанда М.А. Форуғид идеялық бастамаларында жаңа қоғамның 

теориялық негізін қалауды көздеп, өз мақсатын ұлт санасын тәрбилеуден бастауды жөн санады. 

Батыс философтарының еңбектерін аударып басып шығару арқылы жоғары өркениетке қол 

жеткізуді көкседі. Бұл идеялар қазақ зиялыларының да пікірлерімен астасып жатыр. 

Қорытынды 

Қорыта айтсақ, Форуғи қазіргі заманның парадигмасын шынайы қабылдаған жаңашыл тұлға 

болды. Ол ұлттық санадағы өзгерістердің қоғамдағы, саяси және экономикалық өзгерістерге 

ұласатынын және адамзат өркениетінің тарихи даму формасынан орын алатынын нақ түсінді. 

Сондықтан, ұлттық сананы жетілдіру, жаңа толқын зиялы қауым тәрбиелеу идеясын қолдады. 

Осы ойымыздың дәлелі ретінде «Егер біз либералды демократия теологиясымен қазіргі саяси 

ғылымдар арасындағы байланысты байыптап қарар болсақ, онда М.А. Форуғи секілді 

адамдардың саяси ғылымдар мектебінде дәріс беріп, мәтіндер құрастырудан басқа либералды-

демократиялық құндылықтар үшін күрестегі стратегиялық әрекеттердегі рөлін көре аламыз» 

дейді зерттеуші Ш. Могими (Shervin Moghimi, 14). Жоғарыда айтылып кеткендей, Форуғи жаңа 

дәуір философиясының бастауынан хабардар болған, батыс философиясының негізінде жаңа 

биліктің теориялық негізін қалауға тырысты. Ол ирандықтарға қоғам өзгерістеріндегі 

философияның негізгі орнын түсіндіруге ұмтылды. Форуғи философиялық жаңаруды ұлттың 

дәстүрлі даналығын және тарихын қайта қарастыру, оны жаңа идеялармен ұтымды ұштастыру 

деп түсінді. Сол себептен, өз идеяларын, ойын дамыту мақсатында ежелгі даналықтарды және 

Ислам дәуіріндегі философтардың еңбектерін зерделеді. Ол еңбектерді зерделеп қана қоймай, 

аударып, халқының кәдесіне жаратуды ойлады. 

Бұдан көретініміз зиялы қауымның мемлекет пен халық санасының дамуында айрықша 

орынға ие екендігі. Қашанда зиялылар қоғам дамуының қайнары болып қала бермек. Бұл мақала 

Иран зиялыларының белсенділігінің даму үдерісіне М.А. Форуғи өмірі арқылы талдау жасауға 

ұмтылыс болып табылады. 

